IZAZOVI U PRIMJENI KONVENCIJE O GRAĐANSKO-PRAVNIM ASPEKTIMA MEĐUNARODNE OTMICE DJECE

Poštovani predsjedavajući,

Poštovane kolegice i kolege,

Čast mi je i zadovoljstvo učestvovati na Regionalnoj konferenciji o primjeni Haške konvencije o građansko-pravnim aspektima međunarodne otmice djece, koju je zajednički organizovalo Ministarstvo pravde Republike Srbije i Evropska komisija, kroz TAIEX projekat. 

Cijenim da je organizacije jedne ovakve konferencije od velike važnosti za sve države regiona, te da će razmjena iskustava i stavova o pojedinim pitanjima dovesti do njene bolje primjene u praksi. Posebno značajnim cijenim prisustvo sudija prvostepenih i drugostepenih sudova koji odredbe navedene konvencije primjenjuju u praksi. Činjenica da ne postoji veliki broj predmeta koji se temelje na odredbama Konvencije o građansko-pravnim aspektima međunarodne otmice djece, nerijetko dovodi sudije i sudove koji postupaju po ovim zahtjevima u nelagodnu situaciju, s obzirom da je domaća sudska praksa relativno oskudna. Najviše zbog toga, cijenim da u provođenju ove konvencije postoji izuzetno dobra saradnja Ministarstva pravde, kao centralnog organa Bosne i Hercegovine, i sudova.

Bosna i Hercegovina je Konvenciju o građansko-pravnim aspektima međunarodne otmice djece preuzela na osnovu notifikacije o sukcesiji međunarodnih ugovora bivše SFRJ. Kao što je većini prisutnih poznato, bivša SFRJ je postala članicom ove konvencije 1991. godine, a Bosna i Hercegovina je 23.08.1993. godine obavijestila Hašku konferenciju za međunarodno privatno pravo da preuzima obaveze po osnovu navedene konvencije, na što nije bilo primjedbi niti jedne od članica Konvencije, te je na taj način Bosna i Hercegovina postala članicom ove konvencije. 

Što se tiče pitanja primjene Konvencije o građansko-pravnim aspektima međunarodne otmice djece, mi u Bosni i Hercegovini se susrećemo sa slijedećim izazovima: 

(1) primjena navedene konvencije nije regulisana odgovarajućim propisom

(2) mali broj sudija koji imaju iskustva u primjeni Konvencije

(3) posredan put komuniciranja

Jedan od osnovnih problema sa kojim se susrećemo jeste u tome što primjena Konvencije nije regulisana odgovarajućim propisom, koji bi pojasnio i utvrdio postupak po zahtjevima podnesenim na osnovu Konvencije. Tako, u prakis imamo situacija da pojedini sudovi ove zahtjeve vode u skladu sa odredbama vanparničnog postupka, drugi po odredbama izvršnog postupka, što, u najmanju ruku, dovodi do neujednačene prakse. Ovaj problem je posebno istaknut što primjenu ove konvencije vrše entitetski sudovi, čija je organizacija i uređenje regulisano odgovarajućim odredbama entitetskih zakona o sudovima.

Nadalje, kao što smo već ranije rekli, mali je broj sudija koji imaju iskustva u primjeni  Konvencije, što utiče na dužinu trajanja sudskih postupaka, kvalitet odluka i mnoga druga pitanja. Ministarstvo pravde Bosne i Hercegovine u suradnji sa centrima za edukaciju sudija i tužilaca Federacije Bosne i Hercegovine i Republike Srpske, pokušava kao jednu od redovnih aktivnosti uvesti i edukaciju u pogledu primjene ove Konvencije. Nažalost, to još uvijek nije dovoljno.
Treći problem je u posrednom načinu komuniciranja, s obzirom na činjenicu da zahtjeve koje dobija od strane neke od država članica Konvencije Ministarstvo pravde Bosne i Hercegovine proslijeđuje entitetskim ministarstvima pravde, koja nakon toga zahtjev proslijeđuju nadležnim sudovima na dalje rješavanje. Takav posredan način komuniciranja utiče i na objektivno produženje trajanja sudskih postupaka, tako da se često probija rok od šest sedmica za rješavanje zahtjeva. Dodatni problem predstavlja činjenica da ni sama entitetska ministarstva pravde vrlo često nisu dovoljno kadrovski popunjena, te da su ti kadrovi nedovoljno upućeni u primjenu Konvencije. Kao jedan od načina prevazilaženja ovog problema, Ministarstvo pravde Bosne i Hercegovine, u slučaju određenih nedoumica sudova u primjeni Konvencije, ostvaruje direktnu komunikaciju sa njima.

Jedna od dilema sa kojima se suočavamo u pogledu primjene Konvencije jeste i pitanje svojevrsnog izigravanja odredaba Konvencije, u slučajevima kada npr. domaći sud donese odluku kojim se zahtjev za vraćanje mldb. djeteta odbije, onda strana koja je izgubila spor traži priznavanje strane sudske odluke koja je donesena u zemlji iz koje je mldb. dijete dovedeno, a kojom se dijete povjerava roditelju koji nije uspio sa zahtjevom podensenim u skladu sa odredbama Konvencije. S obzirom da se formalno ne radi o istom predmetu, onda se dešavaju situacije u kojima domaći sud priznaje takvu sudsku presudu, te imamo problem u tome koju sudsku odluku primjeniti.

Što se tiče statistike, prošle, 2010. godine, Ministarstvo pravde Bosne i Hercegovine je postupalo u 14 novih predmeta koji su se temeljili na odredbama Konvencije o građansko-pravnim aspektima međunarodne otmice djece. Od tog broja 10 zahtjeva se odnosilo na vraćanje nezakonito odvedene i/ili zadržane mldb. djece, 3 zahtjeva su bila za ostvarivanje prava na viđanje mldb. djece i 1 zahtjev je bio na osnovu Haške konvencije o zaštiti djece iz 1996. godine, čiji Bosna i Hercegovina nije član.
Od navedenih zahtjeva četiri su podnesena iz Republike Austrije, jedan iz Savezne Republike Njemačke, jedan iz Kraljevine Holandije, jedan iz Republike Hrvatske, jedan iz Sjedinjenih Američkih Država, jedan iz Republike Srbije i jedan iz Kraljevine Belgije. Iz Bosne i Hercegovine su podneseni zahtjevi za vraćanje  i viđanje prema Centralnim organima Republike Hrvatske, Republike Srbije, te Savezne Republike Njemačke.

U četiri postupka koja se vode u Bosni i Hercegovini, u dva slučaja je zahtjevu udovoljeno, u jednom takav zahtjev je odbijen, a u jednom slučaju postupak je još uvijek u toku.

Na osnovu dosadašnjeg iskustva, a u cilju bolje primjene odredaba Konvencije o građansko-pravnim aspektima međunarodne otmice djece, Ministarstvo pravde Bosne i Hercegovine cijeni da je neophodno donijeti odgovarajući propis kojim će se detaljnije regulisati postupak po zahtjevima za vraćanje i viđanje mldb. djece.

Nadalje,  Ministarstvo pravde Bosne i Hercegovine će, u saradnji sa centrima za edukaciju sudija i tužilaca, nastaviti sa edukacijom sudija koji bi se mogli baviti ovom problematikom.
Također, u odredbe Zakona o besplatnoj pravnoj pomoći u građanskim stvarima, čije se donošenje očekuje na nivou Bosne i Hercegovine, predložili smo da sva lica o čijim se pravima i obavezama, u skladu sa odredbama Konvencije, raspravlja, imaju pravo na besplatnu pravnu pomoć, s obzirom da cijenimo da se najčešće radi o vulnerabilnim kategorijama.

To bi bili neki od najznačajnijih izazova sa kojima se suočava Ministarstvo pravde Bosne i Hercegovine u primjeni Konvencije, međutim, tih izazova ima mnogo više, ali cijeneći vaše vrijeme i agendu datu od strane organizatora, smatram da je navedeno dovoljno da imate opći pregled stanja u Bosni i Hercegovini.
Još jednom se, u svoje ime, kao i u ime ostalih članova delegacije Bosne i Hercegovine, zahvaljujem organizatorima na pozivu i želim im čestitati na uspješno organizovanoj i korisnoj konferenciji.

Hvala

